
Uppskot til 

 

Løgtingslóg um broyting í løgtingslóg um Føroya Altjóða Skipaskrá 

(Herd krøv til umboðsfólk og víðkað heimild at strika skip úr FAS) 

 

 

 

§ 1 

 

Í løgtingslóg nr. 78 frá 10. mars 1992 um 

Føroyska Altjóða Skipaskrá sum broytt við 

løgtingslóg nr. 82 frá 13. mai 1992, 

løgtingslóg nr. 62 frá 14. mai 

1997,  løgtingslóg nr. 80 frá 13. november 

1998, løgtingslóg nr. 41 frá 7. mai 2010, 

løgtingslóg nr. 54 frá 26. mai 2011 og 

løgtingslóg nr. 51 frá 15. mai 2014, verða 

gjørdar hesar broytingar: 

 

1. Aftan á § 1 verður sett:  

§ 1 a. Um tann ella teir fysisku 

persónar, sum sambært løgtingslóg um 

parta- og smápartafeløg eru skrásettir 

at hava ognarpart í tí felagi ella 

vinnurekandi grunni, ið er eigari ella 

leigari sambært § 1, stk. 2 í hesi 

løgtingslóg, ikki eru búsitandi í 

Føroyum, skal eigarin skrivliga til 

skipaskrásetingina umframt tilnevna 

eitt umboðsfólk. Umboðsfólkið skal 

vera búsitandi í Føroyum.  

Stk. 2. Umboðsfólkið skal eigarans 

vegna taka ímóti kunnuggering og 

stevningum og skal hava fulltrú at 

handla eigarans vegna mótvegis 

skipaskrásetingini umframt at hava 

ábyrgdina av, at tær skyldur, sum eru 

lagdar á eigaran sambært hesi 

løgtingslóg verða hildnar.   

 

2. Í § 10, stk. 2 verður aftan á “§ 4” sett: 

“, § 8 og § 10 b. 

 

3. § 10, stk. 3, verður orðað soleiðis: 

“Um tað ikki er onnur grund fyri 

striking, sum umrøtt í § 26, stk. 4, í 

løgtingslóg um skráseting av skipum 

v.m., flytur leiðarin av Skipaskránni 

skipið til Skipaskránna við øllum 

skrásettum rættindum og byrðum.”   

 

4. Í § 10 a verður aftan á “Eigari” sett: 

“ella leigari av skipi, samanber § 7, stk. 

2”.  

 



5. § 10 b, stk. 1, verður orðað soleiðis: 

“Eigari ella leigari av skipi, samanber 

§ 7, stk. 2, skrásett í Føroya Altjóða 

Skipaskrá, skal gjalda 

Sjóvinnustýrinum eitt árligt gjald fyri 

hvørt skipið til at fíggja uppgávur eftir 

sjóvinnulóggávuni, sum Sjóvinnustýrið 

røkir viðvíkjandi skipum, skrásett í 

Føroya Altjóða Skipaskrá. Árliga 

gjaldið verður ásett við støði í aldri og 

stødd á skipinum.”   

§ 2 

 

Henda løgtingslóg kemur í gildi dagin 

eftir, at hon er kunngjørd. 

Stk. 2. § 1, nr. 1 er eisini galdandi fyri teir 

eigarar og leigarar, sum hava skip skrásett, 

tá ið løgtingslógin kemur í gildi.  

Kapittul 1. Almennar viðmerkingar 

 

 

1.1. Orsakir til uppskotið 

FAS er ein altjóða skipaskrá, sum síðani 2011 hevur verið á hvítalista hjá Paris MoU. Fyri at 

varðveita plássið á hvítalista, er avgerandi, at skipini í FAS eru væl rikin og lúka øll altjóða 

krøv.  

 

Í 2021 vórðu tvey mál viðgjørd í almenna tíðindaflutninginum, har illgruni var um ávikavist, 

at felag við skipum skrásett í Føroysku Altjóða Skipaskránni (FAS) hevði misnýtt skipanina 

við skattaafturbering av lønum, eins og at felag, ið var skrásett sum eigari av skipum í FAS, 

varð sett í samband við mutursgølu og hvítvasking av peningi. Í kjalarvørrinum av hesum 

málum setti landsstýrið sær m.a. fyri at kanna, um neyðugt er við broytingum í løgtingslóg FAS 

til tess at forða fyri, at FAS-skipanin verður misnýtt.    

 

Sum heild verður mett, at galdandi ásetingar í løgtingslóg um FAS virkað væl, eisini í teimum 

førum, har útlendingar burturav eru eigarar av skipunum. Samstundis verður mett, at galdandi 

krøv til umboðsfólk eftir FAS-kunngerðini á ávísan mun eru ógreið, og at heimildin at strika 

skip úr FAS eigur at verða víðkað. 

 

1.2. Galdandi lóggáva 

 

Umboðsfólk  

Sambært kunngerð nr. 83 frá 19. mai 1992 um Føroyska Altjóða Skipaskrá (FAS-kunngerðin) 

skal eigarin tilmelda umboðsfólk í sambandi við skráseting í FAS. Kunngerðin ásetir, at 

umboðsfólkið eigarans vegna skal kunna taka sær av teimum skyldum, sum eru lagdar á eigaran 

sambært løgtingslóg um Føroyska Altjóða Skipaskrá, og skal tryggja, at reglurnar í kunngerðini 

somuleiðis verða hildnar. Umboðsfólkið skal vera búsitandi í Føroyum.  

  

Kunngerðin ásetir harafturat, at til ber at víkja frá kravinum um at tilmelda umboðsfólk, um 

eigarin av skipinum er búsitandi í Føroyum, ella um stjóri ella nevndarlimur í felagnum, sum 

eigur skipið, er búsitandi í Føroyum og viðkomandi sambært viðtøkum felagsins, kann tekna 

felagið og hevur ábyrgdina av teimum skyldum, sum eru hjá reiðarínum sambært løgtingslóg 

um FAS.  

 

Galdandi løgtingslóg um FAS ásetir, at fyri at eitt skip skal kunna metast sum føroyskt og sigla 

undir føroyskum flaggi, má eigarin vera føroyskur. Ásett er, at sum føroyskur eigari verður 

mettur parta-, smápartafelag ella vinnurekandi grunnur, skrásettur í Skráseting Føroya. 

Ásetingin hevur við sær, at útlendingar burturav kunnu vera eigarar av skipum skrásett í FAS, 

treytað av, at teir hava stovnað eitt føroyskt parta-, smápartafelag ella ein vinnurekandi grunn.  

 

Fram til 1998 var krav um umboðsfólk ásett í løgtingslógini sum krav, tá ið talan var um 

útlendsk skip, ið vóru skrásett í FAS. Samanborið við galdandi áseting í FAS-kunngerðini, var 

áður galdandi áseting í FAS-lógini um umboðsmannin meira ítøkilig í mun til, hvørjar skyldur 

umboðsmaðurin hevði.   

  

Víðkað heimild at strika skip út FAS  

Sambært § 10, stk. 1 og 2, í løgtingslóg um FAS kann skip verða strikað úr FAS, um treytirnar 

fyri skráseting, sum ásett í § 1 og § 4, ikki longur eru loknar. Harumframt kann skip verða 

strikað, um brot verður framt á ásetingina um, at skip í FAS ikki má flyta ferðafólk ella farm í 

millum føroyskar havnir.  Galdandi ásetingar um at strika skip úr FAS hava verið í gildi, síðani 

lógin kom í gildi í 1992.   

  

Í einstøkum førum hevur Sjóvinnustýrið mett, at skip eigur at verða strikað úr FAS vegna 

vantandi fráboðan um broytt viðurskifti og vantandi rindan av gjøldum. Sambært galdandi lóg 

er tó ongin heimild at strika skip úr FAS grundað á slíkar umstøður.   

  

Broyting í ásetingunum um gjald  

Í ásetingunum í løgtingslógini, sum snúgva seg um gjøld, stendur, at eigari av skipi skal gjalda 

fyri ávikavist upptøku í skránna og fyri árligt gjald fyri at skipið er skrásett. Sambært kunngerð 

nr. 36 frá 24. mars 1998 um leiguskráseting av skipum í FAS, kunnu eisini skip, ið eru útleigað, 

verða skrásett í FAS (bareboatskráseting). Í galdandi áseting verður bara eigari nevndur. Tískil 

verður lagt upp til at broyta ásetingina í løgtingslóg um FAS soleiðis, at leigari eisini er nevndur 

í §§ 10 a og 10 b um gjøld.   

 

1.3. Endamálið við uppskotinum 

 

Umboðsfólk  

Mett verður, at umboðsfólkið eigur at hava greiðari lógarálagdað ábyrgd fyri virkseminum í 

føroyska felagnum, enn kravið er um eftir galdandi FAS-kunngerð. Umboðsfólkið skal sostatt 

vera veruligt bindilið millum føroysku myndugleikarnar og útlendska reiðaríið.  

 

Tí verður skotið verður upp, at umboðsfólkið skal eigarans vegna taka ímóti kunnuggering og 

stevningum og hava fulltrú at handla eigarans vegna mótvegis skipaskrásetingini umframt at 

hava ábyrgdina av, at tær skyldur, sum eru lagdar á eigaran sambært hesi løgtingslóg, verða 

hildnar.   

  

Víðkað heimild at strika skip úr FAS  

Við atliti til at tryggja, at FAS framhaldandi kann verða ein dygdargóð og kappingarfør 

skipaskrá, og at myndugleikin hevur neyðugu heimildirnar at handla mótvegis óynsktum 

viðurskiftum hjá skipum og reiðaríum í FAS, verður mett neyðugt at víðka heimildirnar hjá 

skipaskrásetingini at strika skip úr FAS.  

 

Skotið verður upp, at hetta verður gjørt við at leggja afturat galdandi heimildum í løgtingslógini 

soleiðis, at skip kann verða strikað, um reiðarin ikki livir upp til sína fráboðanarskyldu sambært 

§ 8, ella ikki rindar lógaráløgdu gjøldini sambært § 10 b. Við hesi broyting verður heimildin at 

strika skip úr FAS víðkað. Hetta er samstundis eitt signal til verandi og komandi reiðarí í FAS 

skipanini, at tað hevur ítøkiligar avleiðingar ikki at lúka sínar skyldur sambært lógini.  

 

Striking verður mett at vera eitt stórt inntriv. Tískil verður lagt upp til, at víðkaða heimildin 

bara skal verða nýtt í tann mun, at allir aðrir møguleikar eru troyttir.  

 

Víðkaða heimildini at strika skip úr FAS og herdu krøvunum til umboðsfólkið verða mett at 

vera eitt týdningarmikið stig til at varðveita FAS sum eina dygdargóða skipaskrá og harvið 

framhaldandi at varðveita føroyska flaggið á hvítalista hjá Paris MoU. Samstundis kunnu hesi 

krøv verða við til, at einans ábyrgdarfull og góðskudygg reiðarí velja at flagga til FAS.  

  

Broyting í ásetingunum um gjald  

Ásetingarnar um gjøld fyri ávikavist upptøku í FAS og um ársgjald verða broyttar soleiðis, at 

tær fevna um bæði eigarar og leigarar av skipum 

1.4. Samandráttur av nýskipanini við uppskotinum 

Við uppskotinum verða krøvini til umboðsfólkið ásett í løgtingslógina. Krøvini byggja á 

galdandi krav um at tilnevna umboðsfólk eftir FAS-kunngerð, men verða nágreinað og herd 

soleiðis, at feløg ella vinnurekandi grunnar, sum eiga skip skrásett í FAS, men har eigararnir 

eru búsitandi uttanlands, skulu tilnevna eitt umboðsfólk, ið umframt at vera búsitandi í 

Føroyum skal kunna taka ímóti kunnuggering og stevningum eigarans vegna og skal hava 

fulltrú at handla eigarans vegna mótvegis skipaskrásetingini. Umboðsfólkið skal harumframt 

hava ábyrgdina av, at tær skyldur, sum eru lagdar á eigaran sambært løgtingslógini verða 

hildnar.  

 

Heimildin hjá skipaskrásetingini at strika skip úr FAS verður somuleiðis víðkað. Við hesum 

kunnu skip umframt verða strikað, um tey ikki gjalda ella liva upp til krøvini um tryggan 

skiparakstur.   

  

Ásetingarnar um gjøld fyri ávikavist upptøku í FAS og um ársgjald verða broyttar soleiðis, at 

tær fevna um bæði eigarar og leigarar av skipum.   

  

1.5. Ummæli og ummælisskjal 

Kapittul 2. Avleiðingarnar av uppskotinum 

 

 

2.1. Fíggjarligar avleiðingar fyri land og kommunur 

Uppskotið hevur ikki fíggjarligar avleiðingar fyri land og kommunur.  

 

2.2. Umsitingarligar avleiðingar fyri land og kommunur 

Við uppskotinum verður heimildin hjá skipaskrásetingini at strika skip úr FAS víðkað. Mett 

verður ikki, at heimildin fer at hava stórvegis umsitingarligar avleiðingar fyri Sjóvinnustýrið, 

ið umsitur skipaskrásetingina. Mett verður neyðugt at gera broytingar í kunngerð nr. 83 frá 19. 

mai 199, sum avleiðing av broytingunum í hesum uppskoti. 

 

Uppskotið hevur ongar umsitingarligar avleiðingar fyri kommunur.  

 

2.3. Avleiðingar fyri vinnuna 

Eigarar, hvørs umboðsfólk ikki kunnu eigarans vegna taka ímóti kunnuggering og stevningum, 

og ikki hava fulltrú at handla eigarans vegna mótvegis skipaskrásetingini o.s.fr. mugu broyta 

viðtøkur felagsins samsvarandi broyting í løgtingslógini.  

 

Hetta kann hava við sær fíggjarligar avleiðingar í sambandi við umrøddu broytingar, men í 

avmarkaðan mun, tí hetta bert skal gerast eini ferðina. Kostnaður fyri fráboðan av broytingum 

í viðtøkum felagsins er 1000 kr. sambært heimasíðuni hjá Skráseting Føroya.  

 

2.4. Avleiðingar fyri umhvørvið 

Uppskotið hevur ongar avleiðingar fyri umhvørvið.   

 

2.5. Avleiðingar fyri serstøk øki í landinum 

Uppskotið hevur ongar avleiðingar fyri serstøk øki í landinum.   

 

2.6. Avleiðingar fyri ávísar samfelagsbólkar ella felagsskapir 

Uppskotið hevur ongar avleiðingar fyri ávísar samfelagsbólkar ella felagsskapir.   

 

2.7. Millumtjóðasáttmálar á økinum 

Uppskotið hevur ikki avleiðingar fyri millumtjóðasáttmálar á økinum. 

 

FAS skipanin er umfata av fleiri millumtjóða sáttmálum, m.a. ILO 87 og 98, MLC-sáttmálan, 

SOLAS, MARPOL o.fl., men, ongin av teimum verður ávirkaður av lógaruppskotinum. 

Lógaruppskotið ávirkar tí ikki millumtjóða sáttmálar. 

 

2.8. Tvørgangandi millumtjóðasáttmálar 

Mett verður at lógaruppskotið er í samsvari við Evropeiska mannarættindasáttmálan, sambært 

anordning nr. 136 af 25. Februar 2000 om ikrafttræden for Færøerne af lov om den europæiske 

menneskerettighedskonvention, og Sáttmála Sameindu Tjóða um rættindi hjá einstaklingum, 

ið bera brek, sambært bekendtgørelse nr. 35 af 15. September 2006 om rettigheder for personer 

med handicap. Mett verður at broytingarlógaruppskotið eisini er í samsvari við 

Hoyvíkssáttmálan (sáttmáli millum stjórn Íslands, øðrumegin, og stjórn Danmarkar og Føroya 

landsstýri, hinumegin), vísandi til at krøvini sum eru stillaði til Føroyskar ríkisborgarar, er 

javnsett við íslendskar ríkisborgarar. Viðkomandi er at vísa á at kravið um at skip átt av 

skrásettum parta-, smápartafeløgum og vinnurekandi grunnum sum eru átt av Føroyskum og 

Íslendskum ríkisborgarum eru tey somu. 

2.9. Markaforðingar 

Mett verður ikki, at lógaruppskotið fer at elva til markaforðingar. 

 

2.10. Revsing, fyrisitingarligar sektir, pantiheimildir ella onnur størri inntriv 

Uppskotið fevnir ikki nýggjar ásetingar um revsing, fyrisitingarliga sekt ella pantiheimild. Við 

uppskotinum víðkast heimildin hjá skipaskrásetingin at strika skip úr FAS.  

 

2.11. Skattir og avgjøld 

Uppskotið hevur ongar ásetingar sum skattir ella avgjøld.   

 

2.12. Gjøld 

Uppskotið hevur ongar ásetingar um nýggj gjøld.   

 

2.13. Áleggur lógaruppskotið likamligum ella løgfrøðiligum persónum skyldur? 

Verandi umboðsfólk, sum eftir galdandi avtalu og viðtøkum í felagnum ikki hava skyldu at taki 

at taka móti kunnuggering og stevningum eigarans vegna, og ikki hava fulltrú at handla 

eigarans vegna mótvegis skipaskrásetingini o.s.fr. mugu broyta viðtøkur felagsins í samsvari 

við broytingarnar í løgtingslógini, og harvið fáa álagt samsvarandi skyldur. 

 

2.14. Leggur lógaruppskotið heimildir til landsstýrismannin, ein stovn undir 

landsstýrinum ella til kommunur? 

Uppskotið leggur ongar heimildir til landsstýrismannin.  

  

2.15. Gevur lógaruppskotið almennum myndugleikum atgongd til privata ogn? 

Uppskotið hevur ongar ásetingar, ið føra við sær, at almennir myndugleikar fáa atgongd til 

privata ogn uttan rættarúrskurð.   

 

2.16. Hevur lógaruppskotið aðrar avleiðingar? 

Uppskotið hevur ongar aðrar avleiðingar enn tær, sum longu nevndar eru omanfyri.   

 

2.17. Talvan: Yvirlit yvir avleiðingarnar av lógaruppskotinum 

 
 Fyri landið ella 

landsmyndug-

leikar 

Fyri 

kommunalar 

myndugleikar 

Fyri pláss ella 

øki í landinum 

Fyri ávísar 

samfelags-

bólkar ella 

felagsskapir 

Fyri vinnuna 

Fíggjarligar ella 

búskaparligar 

avleiðingar 

Nei Nei Nei Nei Ja 

Umsitingarligar 

avleiðingar 
Ja Nei Nei Nei Ja 

Umhvørvisligar 

avleiðingar 
Nei Nei Nei Nei Nei 

Avleiðingar í 

mun til altjóða 

avtalur og 

reglur 

Nei Nei Nei Nei Nei 

Sosialar 

avleiðingar 
 Nei Nei  

Kapittul 3. Serligar viðmerkingar 

 

3.1. Viðmerkingar til ta einstøku greinina 

 

Til § 1 

 

Til nr. 1  

Ásetingin byggir á galdandi krav í kunngerð nr. 83 frá 19. mai 1992 um Føroyska Altjóða 

Skipaskrá um, at eigari í sambandi við skrásetingina í FAS skal tilnevna ein umboðsmann, ið 

skal vera búsitandi í Føroyum. Krav um umboðsfólk verður galdandi, tá ið eigararnir í tí 

felagið, sum er skrásett sum eigari av skipinum, ikki eru búsitandi í Føroyum.  

 

Samanborið við galdandi krav í kunngerðini verða krøvini til umboðsmannin eftir stk. 2 herd. 

Við hesum verður ítøkiliga ásett, at umboðsmaðurin skal kunna taka ímóti kunnuggering og 

stevningum vegna eigara, eins og hann hevur ábyrgdina av teimum skyldum, sum annars liggja 

á eigara.   

  

Til nr. 2  

Talan er um nýggja heimild, sum verður løgd afturat galdandi heimildum at strika skip úr FAS. 

Skip kunnu verða strikað úr FAS, um krøvini sambært §§ 4, 8 og 10b ikki eru lokin. Striking 

verður mett sum eitt stórt inntriv. Tí skal heimildin nýtast við varsemi og eftir, at 

skipaskrásetingin hevur troytt øll onnur stig fyri at fáa viðurskiftini í rætt lag.   

  

Til nr. 3  

Í galdandi áseting, verður víst til skeivt stykki í løgtingslóg um skráseting av skipum, eftir at 

løgtingslógin um skráseting av skipum varð broytt í 2017, har kravið, um at fiskiskip skulu 

hava veiðiloyvi, varð strikað. Við hesum verður rætting gjørd, so tað í § 10 aftur verður víst til 

røttu ásetingina í løgtinglóg um skráseting av skipum.   

  

Til nr. 4 og 5  

Talan er um at nágreina ásetingarnar soleiðis, at tær vísa til bæði eigara og leigari av skipi, sum 

er skrásett í FAS.   

 

Til § 2 

Áseting um gildiskomu. Sambært ásetingini kemur løgtingslógin í gildi dagin eftir, at hon er 

kunngjørd. Samstundis verður gjørt greitt, at ásetingar um umboðsfólk eisini galda fyri eigarar 

og leigarar, sum longu hava skip skrásett, tá ið løgtingslógin kemur í gildi. 

 

 

Uttanríkis- og vinnumálaráðið, 1. oktober 2025 

 

Sirið Stenberg 

landsstýriskvinna 

 

/ Herálvur Joensen 

 

Yvirlit yvir fylgiskjøl: 

Fylgiskjal 1: Javntekstur 

Fylgiskjal 2:  

Fylgiskjal 3: 


